
YADDAŞ

Qafqaz İslam Ordusunun möhtəşəm zəfəri�
1918-ci il mayın 28-də yaradılmş Azərbaycan Xalq Cümhuriyyəti bütün 

müsəlman Şərqinin və türk dünyasının tarixinə ilk demokratik respublika 
quruculuğunun tarixi kimi yazıldı. Cümhuriyyətin qurulması ilə əsrlər boyu 
müstəqillik arzusu ilə yaşayan Azərbaycan türkləri özlərinin müasir tipli 
müstəqil dövlətinə sahib oldu.

Azərbaycan Xalq Cümhuriyyəti Birin-
ci Dünya müharibəsində böyük dövlətlərin 
dünyanı bölüşdürmək uğrunda apardığı 
qanlı müharibələrin həlledici mərhələyə 
daxil olduğu çox mürəkkəb daxili və bey-
nəlxalq şəraitdə yaradılmışdı. İlk türk 
respublikasının birinci mühüm vəzifəsi 
Azərbaycanın müstəqilliyinin dünya döv-
lətləri tərəfindən tanınmasına nail olmaq, 
qonşu dövlətlərlə münasibətləri qaydaya 
salmaqdan ibarət idi. Lakin Azərbaycan 
Xalq Cümhuriyyəti elan olunandan dər-
hal sonra xarici qüvvələr onun devrilməsi 
üçün bütün imkanlardan istifadə etməyə 
çalışdılar. Həmin ərəfədə Bakıda hakimiy-
yəti ələ keçirmiş S.Şaumyanın başçılıq et-
diyi daşnak-bolşevik rejimi Azərbaycanın 
türk-müsəlman əhalisinə qarşı soyqırımı 
həyata keçirirdi. <enicə təşkil olunmuş 
hökumətin qarşısında ölkədə baş verən 
dağıdıcı hadisələrin qarşısını almaq, Azər-
baycan xalqını və müstəqilliyini qorumaq-

la yanaşı, həm də Cənubi Qafqaz respub-
likaları arasında mübahisəli məsələləri, 
xüsusilə, ermənilərin ərazi iddialarını həll 
etmək kimi ağrılı problemlər dayanırdı.

Azərbaycan milli azadlıq hərəkatının 
liderləri getdikcə şiddətlənən daşnak-bol-
şevik təcavüzünü dayandırmağın yeganə 
yolunu Osmanlı dövlətindən hərbi yardım 
almaqda görürdülər. Çox mürəkkəb bey-
nəlxalq geosiyasi şəraitdə müstəqilliyini 
elan etmiş və təxirəsalınmaz hərbi köməyə 
böyük ehtiyacı olan Azərbaycan Xalq 
Cümhuriyyəti beynəlxalq siyasətinin ilk 
addımı kimi Türkiyə ilə dostluq müqavilə-
si bağlamağı qərara aldı. Beləliklə, 1918-ci 
il iyunun 4-də Batumda Osmanlı dövləti 
ilə Azərbaycan Xalq Cümhuriyyəti arasın-
da dostluq müqaviləsi imzalandı. Azərbay-
can xalqı üçün həyati əhəmiyyətə malik 
olan bu sənəd Cümhuriyyət hökumətinin 
imzaladığı ilk dövlətlərarası müqavilə idi. 
Müqavilənin şərtlərinə uyğun olaraq, Be-
şinci Qafqaz firqəsi (diviziyası) Mürsəl pa-
şanın komandanlığı altında Azərbaycana 
göndərildi. Həmin diviziya və general-ley-
tenant Əliağa Şıxlınskinin komandanlığı 
ilə əsası hələ 1917-ci ilin dekabrında qo-
yulan, lakin mürəkkəb tarixi şəraitdə la-
zımınca formalaşa bilməyən Azərbaycan 
hərbi qüvvələri Qafqaz İslam Ordusu adı 
ilə vahid strukturda birləşdirildi. Bu struk-
tura rəhbərlik Nuru Paşaya həvalə olundu.

Bunun ardınca iyunun 16-sı Azərbay-
can hökuməti Tiflisdən Gəncəyə köçdü. 
Gəncədə Nuru Paşanın başçılıq etdiyi türk 
hərbi birləşməsinə yerli əhalidən toplan-
mış könüllülər də daxil oldu. Qafqaz İslam 
Ordusunun şəxsi heyəti birgə qüvvələrdən 
formalaşdı.

1918-ci il iyunun 17-də Fətəli xan 
 Xoyskinin başçılıq etdiyi Azərbaycan hö-
kuməti soyqırım taleyini yaşamaqda olan 
xalqı bu çətin vəziyyətdən çıxarmaq mə-
suliyyətini öz üzərinə götürdü. Hökumət 
iyunun 19-da bütün Azərbaycan ərazisində 
hərbi vəziyyət elan etdikdən sonra təcili 
olaraq dövlət quruculuğu prosesinə başladı. 
Azərbaycan hökuməti xarici müdaxilənin 
qarşısının alınması və dövlət müstəqilliyi-
nin qorunub saxlanması məqsədilə əsas fəa-
liyyətini ordu quruculuğuna yönəltmişdi.

İyunun 26-sı müsəlman hərbi korpu-
sunun Azərbaycan korpusuna çevrilməsi 
ilə ordu quruculuğu istiqamətində mühüm 
addım atıldı və faktiki olaraq ilk milli ordu 
yaradıldı. Bir gün sonra, Azərbaycan dili 
dövlət dili elan edildi. Bunun ardınca isə, 
iyul ayının 15-də Birinci Dünya mühari-
bəsi dövründə Cənubi Qafqaz ərazisin-
də türk-müsəlman əhalisinə qarşı erməni 

daşnakları tərəfindən törədilən soyqırım 
cinayətlərini araşdırıb, cinayətkarları mə-
suliyyətə cəlb etmək məqsədilə Fövqəladə 
Təhqiqat komissiyası yaradılması barədə 
qərar qəbul olundu.

Qafqaz İslam Ordusunun hissə və böl-
mələri bu struktur yaranan gündən Azər-
baycanın istiqlaliyyətini məhv etmək üçün 
irimiqyaslı hərbi əməliyyatlara başlamış 
bolşevik-daşnak qüvvələrinə qarşı ağır 
döyüşlərə başladı. Azərbaycan hökumə-
ti və bütün Azərbaycan xalqı tərəfindən 
hərtərəfli dəstəklənən Qafqaz İslam Ordu-
su Gəncə ermənilərinin tərksilah edilmə-
sində, Qaraməryəm, Kürdəmir, Şamaxı, 
Binəqədi və s. döyüşlərində misilsiz şücaət 
göstərdilər, bolşevik-daşnak qüvvələrinə 
ağır zərbələr endirərək, onları bütün cəbhə 
boyu geri çəkilməyə məcbur etdilər.

Qafqaz İslam Ordusunun zəfər yürü-
şünün zirvəsi isə 1918-ci il sentyabrın 15-
də Bakının azad edilməsi oldu. Bakı üzə-
rinə hücumu uğurla başa çatdırmaq üçün 
Qafqaz İslam Ordusunun əsgər və zabitlə-
rinin sayı 14 minə çatdırılmışdı. Bunların 8 
mini osmanlı, 6 mini isə Azərbaycan türk-
ləri idi. <üksək hərbi peşəkarlıqla planlaş-
dırılan əməliyyat qısa zamanda müstəqil 
Azərbaycan dövlətinin paytaxtı elan olun-
muş Bakının azad edilməsi ilə nəticələndi. 
1918-ci il sentyabrın 15-də Nuru Paşanın 
rəhbərlik etdiyi Qafqaz İslam Ordusu və 
Azərbaycan Korpusu Bakıya daxil olaraq 
şəhəri erməni-bolşevik işğalından azad 
etdi.

Bakının erməni-bolşevik işğalından 
azad edilməsi zamanı düşmənin çoxlu 
sayda silah-sursatı müsadirə edildi. Bakı 

uğrunda döyüşlərdə 5-ci Qafqaz diviziya-
sı 1300-ə qədər şəhid verdi. Ümumilikdə 
isə iyunun ortalarından sentyabrın 15-dək 
Qafqaz İslam Ordusunda döyüşlər zamanı 
şəhid olanların sayı təxminən 4000 nəfər 
olmuşdur.

Azərbaycanın ərazi bütövlüyünün tə-
min edilməsi məqsədi ilə həyata keçirilmiş 
birgə döyüş əməliyyatlarının uğurlu nəti-
cələrindən biri də Qafqaz İslam Ordusunun 
Qarabağ hərəkatı olub. Bakının azad edil-
məsindən bir neçə gün sonra Qafqaz İslam 
Ordusu Qarabağ bölgəsində erməni-daş-

nak qüvvələrinin Azərbaycan xalqına 
qarşı həyata keçirdiyi qırğınların qarşısını 
almaq üçün ora köməyə yollandı. Qafqaz 
İslam Ordusunun bir hissəsi isə Dağıstan 
istiqamətində xilaskarlıq yürüşünü davam 
etdirməyə başladı.

Qafqaz İslam Ordusu Azərbaycan Xalq 
Cümhuriyyətinin elan edildiyi günlərdən 
1918-ci ilin noyabrına qədər fəaliyyət 
göstərdiyi bütün dövrdə Göyçaydan Ba-
kıya qədər olan əraziləri bolşevik-daşnak 
qüvvələrindən, Qarabağı erməni-daşnak 
quldurlarından, Cümhuriyyətin şimalını 
isə rus müdaxiləsindən azad etdi.

Qafqaz İslam Ordusu Azərbaycan Xalq 
Cümhuriyyətinin tarixində, xüsusilə Azər-
baycan xalqına qarşı S.Şaumyanın başçılıq 
etdiyi daşnak-bolşevik rejiminin həyata 
keçirdiyi soyqırımların dayandırılmasında, 
Bakının işğaldan azad edilməsində və milli 
ordunun yaranmasında və formalaşmasın-
da mühüm rol oynadı.

Qafqaz İslam Ordusunun və Azər-
baycan hərbi qüvvələrinin 1918-ci ildə 
birgə həyata keçirdikləri əməliyyatlar o 
dövrdə Azərbaycanın ərazi bütövlüyünü 
təmin etməklə yanaşı ölkəmizin bugünkü 
müstəqilliyinin təməlinin qoyulmasında da 
çox mühüm tarixi rol oynadı. O zaman Os-
manlı dövlətinin göstərdiyi hərbi və siyasi 
dəstək milli dövlətçilik tariximizin sonrakı 
mərhələlərində də çox mühüm rol oynadı. 
Bu tarixi hadisələrə bu günün reallığından 
baxdıqda Azərbaycanın Türkiyə ilə bugün-
kü qardaşlıq münasibətlərinin zəfərlərlə 
dolu tarixi keçmişimizə söykəndiyi aydın 
görünür.

Bakını xalqımıza qaytarmış 
qəhrəmanlıq

Türkün şanlı tarixinə yaxından 
nəzər yetirəndə müxtəlif dövrlər-
də baş verən və əksəriyyəti qələbə 
ilə başa çatan hadisələr zəncirində 
ümumi cəhətləri görmək mümkün-
dür. Yəni, tarixin təkərini yanlış is-
tiqamətdən düzgün səmtə yönəltməyi 
bacaran türkün zəfəri, eyni zaman-
da, İlahi ədaləti, sülhü bərqərar et-
məyin, hamı ilə sülh içində, dinc ya-
naşı yaşamağın təntənəsi sayıla bilər. 

1918-ci ilin 15 sentyabrında Azərbaycan 
korpusunu da özündə birləşdirən, Nuru Paşa-
nın komandanı olduğu Qafqaz İslam Ordusu 
Bakıya daxil olaraq erməni–daşnak işğalına 
son qoyması faktı da bu gün tariximizin dö-
nüş anı kimi anılır. Azərbaycan Xarici İşlər 
Nazirliyinin Bakının erməni-bolşevik işğa-
lından azad olunmasının 107-ci ildönümü 
münasibətilə paylaşımında daha sonra qeyd 
olunur ki, paytaxtın azad edilməsi Azərbay-
canın dövlətçilik uğrunda mübarizəsində 
dönüş nöqtəsi oldu və xalqımızın, həmçinin 
onun müttəfiqlərinin birliyini, cəsarətini və 
fədakarlığını nümayiş etdirdi: “107 il sonra 
biz 9ətənimizin azadlığı və müstəqilliyi uğ-
runda canlarını fəda edənlərin xatirəsini dərin 
minnətdarlıqla yad edirik”. 

“Can Azərbaycanın paytaxtı Bakının iş-
ğaldan azad edilməsinin 107-ci ildönümü 
münasibətilə azərbaycanlı qardaşlarımızı ən 
səmimi arzularımızla təbrik edirik”. Bu söz-
lər Türkiyə Xarici İşlər Nazirliyinin 1918-ci 
il sentyabrın 15-də Qafqaz İslam Ordusu-
nun Bakını daşnak-bolşevik işğalından azad 
etməsi münasibətilə paylaşımında yer alıb. 
“Müstəqillik uğrunda canını fəda edən bütün 
şəhidlərimizi rəhmət, minnət və şükranlıq-
la yad edirik”, – paylaşımda deyilir. Bunun 
ardınca Prezident Rəcəb Tayyib Ərdoğanın 
rəhbərlik etdiyi Türkiyənin hakim Ədalət və 
İnkişaf Partiyası (AKP) Bakının bolşevik və 
daşnaklardan azad edilməsinin 107-ci ildö-
nümü münasibətilə Azərbaycanı təbrik edib. 
Müvafiq paylaşım sentyabrın 15-də bu parti-
yanın sosial şəbəkələrdəki səhifələrində yer-
ləşdirilib. Paylaşımda deyilir: “Biz dost və 
qardaş Azərbaycanı paytaxt Bakının işğaldan 
azad edilməsinin ildönümü münasibətilə sə-
mimi-qəlbdən təbrik edirik. Qafqaz İslam Or-
dusunun qəhrəman komandirlərinin və cəsur 
əsgərlərinin xatirəsini dərin ehtiramla anırıq”. 
Ədalət və İnkişaf Partiyası Türkiyə və Azər-
baycanın “Bir millət, iki dövlət” kəlamı işı-
ğında bundan sonra da çiyin-çiyinə olacağına 
əminliyini ifadə edib.

Türkiyə Milli Müdafiə Nazirliyi də Bakı-
nın erməni-bolşevik işğalından azad olunma-
sının 107-ci ildönümü münasibətilə Azərbay-
cana təbrik ünvanlayıb. Bu barədə nazirliyin 

“X” hesabında yazılıb: “Bakı şəhərinin düş-
mən işğalından azad edilməsinin 107-ci ildö-
nümü mübarək olsun. Nuru Paşanı və onun 
komandanlığı altındakı Qafqaz İslam Ordu-
sunun qəhrəman şəhid və qazilərini rəhmət, 
minnətdarlıq və ehtiramla anır, Azərbaycan 
türkü qardaşlarımızı bu xüsusi gün münasibə-
tilə səmimiyyətlə təbrik edirik. Türkiyə 107 
il əvvəl olduğu kimi, bu gün də Azərbaycan-
la bir ürək, bir yumruq kimi qalmağa davam 
edəcək”.

Oxuculara xatırladaq ki, həmin dövr-
də Osmanlı dövlətinin müttəfiqi Almaniya 
“Berlinin Bakı neftinə nəzarət etmək istədiyi 
üçün” Qafqaz İslam Ordusunun missiyasına 
qarşı çıxmışdı. Amma Almaniyanın böyük 
müqavimətinə baxmayaraq, Ankara öz ad-
dımlarını Azərbaycan hökuməti ilə yaxın-
dan əlaqələndirən Qafqaz İslam Ordusunun 
irəliləyişini davam etdirmək əmrini verdi. 
1918-ci il sentyabrın 15-də 30 saatlıq döyüş-
dən sonra Bakı şəhəri düşməndən azad edildi. 
Nuru Paşanın komandanı olduğu Qafqaz İs-
lam Ordusunun 1130 döyüşçüsü Azərbaycan 
paytaxtı uğrunda döyüşlərdə şəhid oldu.

Tarixin sınağından daim üzüağ çıxmış 
Türkiyə–Azərbaycan qardaşlıq münasibətləri 
2021-ci il iyunun 15-də Şuşa Bəyannaməsi-
nin imzalanması ilə müttəfiqlik səviyyəsinə 
yüksəldi. Prezident İlham  Əliyevin dediyi 
kimi, tarixi Qars müqaviləsindən 100 il sonra, 
azad edilmiş Şuşa şəhərində imzalanan Bir-
gə Bəyannamə bizim gələcək işbirliyimizin 
istiqamətini göstərir. Çağdaş dövrdə İkinci 
Qarabağ savaşından qalib çıxan Azərbayca-
nın paytaxtı Bakı dövlətimizin gücünün və 
qüdrətinin rəmzidir. 

İ.HƏSƏ1QALA 

Türkiyənin Baş Qərargah  
rəisi Azərbaycanda 

Türkiyə Silahlı Qüvvələrinin Baş 
Qərargah rəisi ordu generalı Selçuk 
Bayraktaroğlu ölkəmizdə səfərdədir.

Azərbaycanın müdafiə naziri gene-
ral-polkovnik Zakir Həsənov müdafiə naziri-
nin birinci müavini – Azərbaycan Ordusunun 
Baş Qərargah rəisi general-polkovnik Kərim 
9əliyevin dəvəti ilə ölkəmizdə səfərdə olan 
Selçuk Bayraktaroğlunu və onun rəhbərlik 
etdiyi nümayəndə heyətini qəbul edib. 

Zakir Həsənov Azərbaycan və Türkiyə 
arasında dərin tarixi köklərə, ortaq dəyərlərə 
və qarşılıqlı etimada əsaslanan əlaqələrin hər 
iki qardaş ölkənin dövlət başçılarının dostluq 
münasibətləri nəticəsində daha da inkişaf et-
diyini qeyd edib. Türkiyənin hər zaman ölkə-
mizə dəstəyini yüksək qiymətləndirən nazir 
15 sentyabr – Bakının daşnak-bolşevik işğa-
lından azad edilməsi gününün xalqımız üçün 
tarixi əhəmiyyətinə toxunub.

Ordu generalı S.Bayraktaroğlu səmimi 
qəbula və göstərilən qonaqpərvərliyə görə 
minnətdarlığını bildirib. Qarşılıqlı etimad və 
dostluğa dayanan münasibətlərimizin inkişaf 
etdirilməsində bu cür səfərlərin və keçirilən 
görüşlərin müsbət töhfələr verdiyini qeyd 
edib.

Səfər çərçivəsində hər iki ölkənin Baş 
Qərargah rəisləri arasında görüş keçiri-
lib. Görüşdə Azərbaycan Ordusunda tətbiq 
edilən yeniliklərdən danışan general-polkov-
nik K.9əliyev ölkələrimiz arasında mövcud 
hərbi əməkdaşlığın daha da inkişaf etdirilmə-
si üçün bütün imkanların mövcud olduğunu 
vurğulayıb.

Tərəflər hərbi, hərbi-texniki, hərbi-təhsil 
və digər sahələrdə əməkdaşlığın cari vəziy-
yəti və daha da genişləndirilməsinə dair ət-
raflı fikir mübadiləsi aparıb, qarşılıqlı maraq 
doğuran digər məsələləri müzakirə ediblər.

XQ

Xarici işlər naziri Qətərdə

Sentyabrın 15-də xarici işlər nazi-
ri Ceyhun Bayramov Qətər Dövlətinin 
paytaxtı Dohada keçirilən Fövqəladə 
Ərəb-İslam Sammitində iştirak və çıxış 
edib.

Çıxışda Qətərə edilən son hava hücu-
munun dərin narahatlıq doğurduğu bil-
dirilib, Qətərin suverenliyi və ərazi bü-

tövlüyünə dəstək ifadə olunub.  Qəzza 
bölgəsindəki mövcud vəziyyətin aradan 
qaldırılması xüsusunda Qətərin vasitəçilik 
səyləri yüksək qiymətləndirilib. 

Ümumilikdə Fələstin məsələsi kon-
tekstində ölkəmiz tərəfindən “iki dövlət” 
prinsipinin rəhbər tutularaq, beynəlxalq 
hüququn norma və prinsipləri, BMT Təh-

lükəsizlik Şurasının müvafiq qətnamələrinə 
uyğun həll variantının dəstəkləndiyi bir 
daha diqqətə çatdırılıb.

Regiondakı böhranın həlli istiqamətin-
də sülh təşəbbüslərindən əlavə humanitar 
yardım səylərinin əhəmiyyəti qeyd olunub. 
Bu çərçivədə Azərbaycanın qardaş Fələs-
tin xalqına öncəki illər ərzində dəstəyinin 
davamı olaraq, eskalasiyanın başladığı 
2023-cü ildən etibarən 2 milyon ABŞ dol-
ları həcmində humanitar yardımın ayrıldığı 
bildirilib. Bundan əlavə, ölkəmiz tərəfin-
dən Fələstinə təhsil və səhiyyə sahələri 
üzrə dəstək layihələrinin həyata keçirildiyi 
çıxışda qeyd olunub.

***
Həmin gün xarici işlər naziri Ceyhun 

Bayramov  Dohada  gzbəkistanın xarici iş-
lər naziri Baxtiyor Saidov ilə görüşüb.

Görüş zamanı strateji müttəfiqlik səviy-
yəsindəki Azərbaycan-gzbəkistan əlaqələ-
rinin bütün sahələrdə dinamik inkişafın-
dan məmnunluq ifadə edilib, bu əlaqələrin 
təməlində iki ölkənin dövlət başçıları ara-
sında dostluq və qardaşlıq münasibətlərinin 
və sıx təmasların dayandığı vurğulanıb.

